John James cyf. Bethan Clement

FFRWYTH YR YSBRYD

Darlleniad o’r Ysgrythur: Ioan 15:1 – 8

Cyflwyniad

Rydw i’n gobeithio eich bod i gyd wedi cymryd amser i ddarllen y ‘Cyflwyniad’ cyn yr astudiaeth gyntaf.  Gadewch i fi bwysleisio eto rhywbeth rydw i wedi ei ddweud yno.  Mae’r Beibl yn siarad am ‘ffrwyth’ yr Ysbryd yn hytrach nag am y ‘ffrwythau’.  Mae coeden yn gallu cynhyrchu sawl afal ond maen nhw i gyd yn dod o’r un goeden.  Yn yr un ffordd, yr Ysbryd Glân ydy ffynhonnell pob ffrwyth yn ein bywydau ni.  Yn yr astudiaeth gyntaf yma, rydw i eisiau ateb y cwestiwn ‘Sut?’  Sut mae’r Ysbryd Glân yn gweithio yn ein bywydau ni i gynhyrchu ffrwyth yr Ysbryd?  Mae un darn pwysig yn y Testament Newydd sy’n ateb y cwestiwn yma.  Ioan pennod 15 ydy e.  Yma, mae Iesu yn cymharu ein perthynas ni gyda fe â changhennau gwinwydden.  Adnodau 4 a 5, ‘Arhoswch ynof fi, ac arhosaf fi ynoch chi. Fydd ffrwyth ddim yn tyfu ar gangen oni bai ei bod hi wedi ei chysylltu â'r winwydden. All eich bywydau chi ddim bod yn ffrwythlon oni bai eich bod chi wedi eich cysylltu â mi.  Fi ydy'r winwydden; chi ydy'r canghennau. Os arhoswch ynof fi, a minnau ynoch chi, bydd digonedd o ffrwyth yn eich bywydau; ond allwch chi wneud dim ar wahân i mi.’  Mae’r darn yma yn ein hysbrydoli ac yn ein helpu i obeithio bod popeth yn bosibl gyda Iesu Grist.  Sylwch ar y cynnydd.  Adnod 2 ‘os oes ffrwyth arni’  a ‘er mwyn i fwy o ffrwyth dyfu arni’, adnod 5, ‘bydd digonedd o ffrwyth’,  adnod 8, ‘llawn ffrwyth’, ac adnod 16 ‘ffrwyth sy’n aros’.
Mae llawer o wirioneddau rhyfeddol yn y darn hwn ond mae rhai pwyntiau y dylen ni gymryd sylw arbennig ohonyn nhw.

1. Y gorchymyn i bob crediniwr.  Adnod 4. ‘Arhoswch ynof fi’
Mae hyn yn golygu ein bod ni i gael y berthynas fwyaf agos posibl gyda Iesu Grist, heb unrhyw beth yn dod rhyngon ni.  Dyma un rheswm pam y mae disgyblaeth gweddi, astudiaeth Feiblaidd a chymdeithas â phobl eraill sy’n credu mor bwysig.  

2. Mae cymundeb â Christ yn amod ar gyfer dwyn ffrwyth.  Ioan 15:4 – 5 

Os dydyn ni ddim yn aros yn agos at yr Arglwydd Iesu, dydyn ni ddim yn gallu gwneud unrhyw beth sy’n werthfawr yn ysbrydol.  Efallai ei bod yn bosibl i ni ddefnyddio doniau’r Ysbryd hyd yn oed pan nad ydyn ni’n agos at yr Arglwydd.  Ond fyddwn ni ddim yn gallu arddangos ffrwyth yr Ysbryd drwy’r amser pan fydd pechod yn torri ar draws ein perthynas â Christ.  Rydyn ni’n gallu gweld, felly, pa mor bwysig ydy hi i ni gael ein llenwi â’r Ysbryd.  Rydyn ni’n cael ein llenwi wrth i ni aros yng Nghrist, y winwydden.  Cyfrinach aros yng Nghrist ydy ufudd-dod.  Wrth i ni, drwy fyw’n ufudd, fyw yng Nghrist, bydd bywyd Crist (fel sudd y bywyd yn y winwydden) yn llifo i mewn i ni, gan gynhyrchu ffrwyth fydd yn rhoi gogoniant i’r Tad a maeth a bendith eraill.  

Mae hyn yn ddirgelwch.  Pe baen ni’n gofyn i gangen gwinwydden, ‘Sut wyt ti’n tyfu ffrwyth sy mor felys?’  byddai’r gangen yn fwy na thebyg yn ateb, ‘Dw i ddim yn gwybod.  Dw i ddim yn ei dyfu e, dim ond ei gario fe.  Os bydda i’n cael fy nhorri o’r winwydden, byddaf yn gwywo ac yn ddiwerth.’  Heb y winwydden, dydy’r gangen ddim yn gallu gwneud unrhyw beth.  Dyma sut mae hi yn ein bywydau ni.  Tra bydda i’n ceisio ymdrechu i gynhyrchu ffrwyth yr Ysbryd yn fy nerth fy hun, bydda i’n ddiffrwyth ac yn rhwystredig.  Ond wrth i mi aros yng Nghrist – wrth i mi gynnal perthynas agos, ufudd gyda fe – mae Duw yr Ysbryd Glân yn gweithio o fewn fy mywyd yn creu ynof fi ffrwyth yr Ysbryd.

3. Y tocio sy’n angenrheidiol.  Ioan 15:2 a 6

Mae pob garddwr yn gwybod bod tocio’n angenrheidiol a bod angen torri canghennau cyfan ar rai coed.  Yn yr un ffordd, mae coed a changhennau gyda ni yn ein bywydau ni sy angen eu tocio – coed sy naill ai’n gorwedd yn pydru ar y ddaear, neu goed sy’n cynhyrchu pethau salw bywyd.  Cymharer Mathew 15:13.
Cofiwch mai’r Arglwydd Iesu ydy’r garddwr (adnod 1).  Does dim ffordd well i ni gael ein tocio na thrwy astudio a chymhwyso’r Beibl i’n calonnau a’n bywydau.  Rhywsut mae Duw yn gallu’n cywiro ni, a dweud wrthon ni ble rydyn ni wedi syrthio’n fyr a chrwydro oddi ar y llwybr, ond heb ein digalonni.  Ond weithiau, os na fyddwn yn fodlon cael ein tocio’n wirfoddol, mae angen mesurau mwy llym.

Cwestiynau ar gyfer trafodaeth.

1. Sut ffrwyth mae Duw am ei gynhyrchu yn ein bywydau ni?

2. Beth ydych chi’n ei ddeall o’r ymadrodd ‘aros’ yng Nghrist?  Pawb i rannu sut maen nhw’n deall y syniad.

3. Pwy ydy’r garddwr?  Beth ydy ei dasg? Sut mae’n mynd ati?  Beth ydy pwrpas Duw wrth ein tocio ni fel Cristnogion?  Cymharer Hebreaid 12:1, 5 – 11.  Pawb i rannu profiadau.  

4. Beth oedd Iesu’n ei olygu pan ddywedodd: ‘Fi ydy’r winwydden go iawn,’ Ioan 15:1?

